
______________ №_______________

Олий таълим муассасалари ректорлари ва филиаллар директорларига

Олий таълим муассасаларида ўтказиладиган “Ахборот ва мураббийлик соати” машғулотлари Намунавий режасига мувофиқ, 2019/2020-ўқув йилининг ўн иккинчи ҳафтасида ўтказиладиган “Ахборот ва мураббийлик соати” машғулотлари материаллари иловага мувофиқ юборилмоқда. 
Шу муносабат билан, Сиздан мазкур ҳафта давомида ўтказиладиган  “Ахборот ва мураббийлик соати” машғулотларини “Менинг маҳаллам – менинг фахрим” мавзусида юқори савияда ўтказилишини таъминлашингиз сўралади.

Машғулотлар вазирликнинг 2019 йил 24 августдаги 87-02-1986-сонли хатида қайд этилган қуйидаги эслатмалар асосида ташкиллаштирилиши лозим:
“Ахборот ва мураббийлик соати” 4 босқичдан иборат бўлади.
1-босқич (20 дақиқа). Ахборотлардан хабардорлик ва янги норматив-ҳуқуқий ҳужжатлар билан қисқача танишиш. Мазкур масала бўйича матн ҳар бир олий таълим муассасаси томонидан дарс ўтиладиган кундан бир кун аввал тайёрланади.
2-босқич (20 дақиқа).  Ахборот соати мавзусини ёритиш. Бу босқич иловада берилган мавзу матни асосида ўтказилади. 
3-босқич (20 дақиқа). Талабалар билан фазилатлардан бири ҳақида суҳбатлашиш ва шу фазилатни кенг тарғиб қилиш. Мазкур фазилатнинг зидди бўлган иллатдан сақланишга чорлаш. Ҳар бир мавзуда келтирилган фазилат маъно-мазмуни ёритилиб, улар ҳақида ҳадис, мақол, ҳикматли сўз, ривоят ва бошқалар келтирилиши лозим.
4-босқич (20 дақиқа). Бадиий адабиётлар билан танишиш босқичи. Мазкур босқичда албатта шу ой учун мўжалланган китоб ҳақида қисқача маълумот берилиши лозим.
Дарс ўтиш ҳафтасидаги вазиятга қараб мавзулар олий таълим муассасалари томонидан ўзгартирилиши ёки бойитилиши мумкин. 

Илова:    бет матн ва    та слайд.

            Ҳурмат билан,
                                 
   “Маънавият ва маърифат”
         маркази директори                                    О.А.Худайназаров        
  

  

Ижрочи: А.Раҳимов, markaz.mtg@edu.uz 
       Тел.: 246-95-43

Марказнинг  2019 йил “____” ноябрдаги
______________-сонли хатига илова

ЎЗБЕКИСТОН РЕСПУБЛИКАСИДАГИ ИҚТИСОДИЙ,
ИЖТИМОИЙ-СИЁСИЙ ВОҚЕАЛАРГА ДОИР
МАЪЛУМОТЛАР

ЎЗБЕКИСТОН РЕСПУБЛИКАСИ ПРЕЗИДЕНТИ ҲУЗУРИДА ХОРИЖИЙ ИНВЕСТОРЛАР КЕНГАШИНИ ТУЗИШ ВА УНИНГ ФАОЛИЯТИНИ ТАШКИЛ ЭТИШ ЧОРА-ТАДБИРЛАРИ ТЎҒРИСИДА

​Ўзбекистон Республикаси Президентининг
қ а р о р и

http://uza.uz/oz/documents/-zbekiston-respublikasi-prezidenti-uzurida-khorizhiy-investo-13-11-2019 

2020 ЙИЛДА РАСМИЙ САНАЛАРНИ НИШОНЛАШ ДАВРИДА ҚЎШИМЧА ИШЛАНМАЙДИГАН КУНЛАРНИ БЕЛГИЛАШ ВА ДАМ ОЛИШ КУНЛАРИНИ КЎЧИРИШ ТЎҒРИСИДА

​Ўзбекистон Республикаси Президентининг
ф а р м о н и

http://uza.uz/oz/documents/2020-yilda-rasmiy-sanalarni-nishonlash-davrida-shimcha-ishla-14-11-2019 

ЁШ САЙЛОВЧИЛАР ЯНАДА ФАОЛ БЎЛМОҚДА

Ҳар бир мамлакатда демократик жараёнлар даражаси аввало сайловлар қанчалик очиқ, ошкора, адолатли ўтиши ва албатта, фуқаролар фаоллиги билан белгиланади. Бу тамойиллар эса сайловчиларнинг ҳуқуқий ва сиёсий билими, маданиятига боғлиқ. Сайловда илк бор овоз берадиган ёшлар сайлов қонунчилигидан хабардорми? Улар сайлов нима экани, ўз овозлари мамлакат тараққиётида қандай аҳамиятга эгалигини қанчалик тушуниб етмоқда?
Фарғона шаҳрида бўлиб ўтган “Ёш сайловчи – 2019” форумида ана шу жиҳатларга алоҳида эътибор қаратилди. Ёшларнинг ҳуқуқий маданиятини юксалтириш мақсадида ўтказилган тадбир Ўзбекистон ёшлар иттифоқи Фарғона вилояти кенгаши ҳамда вилоят сайлов комиссияси ҳамкорлигида ташкил этилди.
22 декабрь куни бўлиб ўтадиган сайловларда Фарғона вилоятидан 2 миллион 333 мингдан ортиқ сайловчи иштирок этиши кутилмоқда. Уларнинг 47 мингдан зиёди илк бор овоз берадиган ёшлардир. Мамлакатимизда давом этаётган сайлов қонунчилиги тарғиботи ойлиги доирасида шаҳар ва туманларда “Менинг овозим – Ватаним келажаги”, “Сайлов – менинг Конституциявий ҳуқуқим” мавзуларида тарғибот тадбирлари ва ёшлар билан учрашувлар бўлиб ўтмоқда.
Форумда фуқароларнинг конституциявий бурчи, миллий сайлов тизими, Сайлов кодексининг мазмун-моҳияти, сайловни ошкоралик ва адолат тамойиллари асосида ўтказишга қаратилган ислоҳотлар тўғрисида сўз юритилди. Сайловда ҳар бир фуқаро Конституциямизда мустаҳкамлаб қўйилган ҳуқуқидан фойдаланиб, ўз хоҳиш-иродасини эркин ифода этиши Ватанимиз келажаги учун алоҳида аҳамиятга эга экани таъкидланди.
–Бу йил мамлакат парламенти ва халқ депутатлари маҳаллий кенгашларига сайловлар илк бор янги Сайлов кодекси асосида ўтади, – дейди Ўзбекистон ёшлар иттифоқи вилоят кенгаши раиси Аҳаджон Акбаров. – Сайловларда биринчи марта бешта сиёсий партия ўз номзодларини илгари суради. Бўлажак сайловларда овоз бериб, ўз хоҳиш-иродамизни эркин билдириш ҳар биримизнинг фуқаролик бурчимиз. Ёшларнинг мамлакат миқёсидаги сиёсий жараёнларга мустақил ва онгли муносабатини шакллантириш, илк маротаба сайловда қатнашадиган ёшларнинг хабардорлигини, ижтимоий-сиёсий жараёнларга нисбатан дахлдорлик ҳиссини ошириш, уларнинг овози жамият ва давлатнинг барқарор ривожланиши учун хизмат қилишини ёшларга етказишга ҳаракат қилмоқдамиз. Бугунги форум ҳам ана шу мақсадда ўтказилди.

ЎЗБЕКИСТОН РЕСПУБЛИКАСИ ПРЕЗИДЕНТИ ШАВКАТ МИРОМОНОВИЧ МИРЗИЁЕВНИНГ “ВАЛДАЙ” ХАЛҚАРО МУНОЗАРА КЛУБИНИНГ Х ОСИЁ КОНФЕРЕНЦИЯСИ ИШТИРОКЧИЛАРИ, ТАШКИЛОТЧИЛАРИ ВА МЕҲМОНЛАРИГА ҚУТЛОВИ

Ҳурматли конференция иштирокчилари ва ташкилотчилари!
Азиз дўстлар!
Ўзбекистонда илк бор “Валдай” халқаро мунозара клубининг Х Осиё конференцияси иштирокчилари – етакчи сиёсатчилар, олим ва экспертларни қабул қилиш биз учун улкан шараф. Сизларни саховатли ва меҳмондўст заминимизда самимий қутлайман!
Мазкур конференция асрлар давомида Шарқ ва Ғарб маданиятлари ўзаро туташган ва бир-бирини бойитган, янги илмий ғоя ва билимлар туғилган шаҳар – Самарқандда ўтказилаётганида чуқур маъно мужассам. 
Дунё тамаддуни ривожига улкан ҳисса қўшган Самарқанд ҳозирги кунда ҳам минтақавий ва глобал кун тартибига оид долзарб масалалар бўйича очиқ ва конструктив мулоқот учун ўзига хос майдон вазифасини ўтаган ҳолда халқаро ҳамкорликни мустаҳкамлашда муҳим рол ўйнамоқда. 
Сўнгги икки йилда бу ерда Марказий Осиёда хавфсизлик ва барқарор ривожланишни таъминлаш бўйича халқаро конференция, Инсон ҳуқуқлари бўйича Осиё форуми ва минтақа учун тарихий аҳамиятга эга юксак даражадаги қатор бошқа тадбирлар муваффақиятли ўтказилди. Бу, ўз навбатида, ҳамкорликнинг ўзига хос “Самарқанд руҳи“ни шакллантириш ҳақида сўз юритиш имконини беради. 
Бугунги учрашув ушбу эзгу анъанани давом эттириши ҳамда очиқлик ва ўзаро англашув руҳида ўтишига ишончим комил. 
Ҳақли равишда нуфузли ва обрўли эксперт-таҳлилий платформа ҳисобланган “Валдай“ клубининг ҳар бир йиғилиши ҳамиша бутун дунё мутахассислари ва жамоатчилиги ўртасида катта қизиқиш уйғотадиган ёрқин ҳодиса бўлиб келган. 
Ўйлайманки, Евроосиё минтақаси, жумладан, Марказий Осиёда рўй бераётган мураккаб жараёнларга бағишланган бугунги мунозара ҳам сермаҳсул бўлиб, истиқболдаги ўзаро ҳамкорликнинг янги йўналишларини белгилаб беради. 
Марказий Осиё Евроосиё макони ва, умуман олганда, геосиёсатда тобора муҳим рол ўйнамоқда. Қисқа вақт ичида Марказий Осиё халқларининг биргаликдаги саъй-ҳаракатлари туфайли минтақада мутлақо янги дўстлик, яхши қўшничилик ва ҳамкорлик муҳитини яратишга эришилди. 
Сиёсий ишонч юксак даражага кўтарилди. Бу эса бугунги кунда минтақадаги ҳаётий муҳим муаммоларни самарали ҳал этиш имконини бермоқда. Давлат чегаралари, сувдан фойдаланиш, транспорт ва савдо масалалари бўйича оқилона муросага эришилди. 
Ўзбекистон Республикаси кўп томонлама минтақавий ҳамкорликни янада кенгайтириш тарафдори. Асосий мақсадимиз Марказий Осиёни барқарор ва иқтисодий ривожланган минтақа, тинчлик ва ҳамкорлик маконига айлантиришдан иборат. 
Шубҳасиз, буларнинг барчаси глобал хавфсизликни таъминлашда муҳим аҳамиятга эга бўлиб, бутун Евроосиё минтақасини ривожлантиришга хизмат қилади. Шунингдек, минтақа мамлакатларининг дунёдаги етакчи ҳамкорлар, биринчи навбатда, Россия билан ўзаро манфаатли ва тенг ҳуқуқли муносабатларини ривожлантириш учун кенг имкониятлар очиб беради. 
Россия Федерацияси Ўзбекистоннинг ишончли стратегик ҳамкори ва иттифоқдоши. Азалий дўстлик ришталарига асосланган муносабатларимиз изчил ривожланиб, янги амалий мазмун билан бойимоқда. 
Ўзбекистон савдо, саноат кооперацияси, инвестиция, инновациялар, энергетика, қишлоқ хўжалиги соҳасидаги, йирик трансминтақавий лойиҳаларни амалга ошириш бўйича Ўзбекистон-Россия ҳамкорлигининг мавжуд салоҳиятини тўлиқ ишга солишдан манфаатдор. Маданият ва таълим соҳаларидаги алоқаларни ривожлантиришга алоҳида эътибор қаратилмоқда.
“Валдай“ клубининг Ўзбекистондаги бугунги учрашуви мамлакатларимизнинг ишончли мулоқот ва амалий ҳамкорликни мустаҳкамлаш ҳамда барча даражаларда ривожлантиришга бўлган ўзаро интилишининг ёрқин далилидир.

Ҳурматли конференция иштирокчилари!
Самарқандда ўтаётган “Валдай” халқаро мунозара клубининг Х Осиё конференцияси мамлакатларимиз эксперт-таҳлил ҳамжамиятлари ўртасида янги, тўғридан-тўғри алоқалар ўрнатиш ва мавжудларини мустаҳкамлашга хизмат қилиши, шубҳасиз. Умид қиламанки, бундай учрашувлар мунтазамлик касб этади. 
Конференция иш фаолияти самарали бўлишини, Шарқ гавҳари - кўҳна ва навқирон Самарқанд билан танишиш сизларда ёрқин ва унутилмас таассурот қолдиришини тилаб қоламан.


РОССИЯ ФЕДЕРАЦИЯСИ ПРЕЗИДЕНТИ ВЛАДИМИР ВЛАДИМИРОВИЧ ПУТИННИНГ «ВАЛДАЙ» ХАЛҚАРО МУНОЗАРА КЛУБИ Х ОСИЁ КОНФЕРЕНЦИЯСИ ИШТИРОКЧИЛАРИ, ТАШКИЛОТЧИЛАРИ ВА МЕҲМОНЛАРИГА ҚУТЛОВИ

Азиз дўстлар!
Сизни «Валдай» халқаро мунозара клуби Х Осиё конференцияси очилиши муносабати билан қутлайман.
Ўзбекистоннинг қадимий ва гўзал шаҳарларидан бири бўлмиш Самарқандда ўтказилаётган ушбу нуфузли анжуман "Валдай" клубида Шарқ йили дастурига якун ясайди.
Халқаро экспертлар жамияти томонидан Осиёга қаратилаётган эътибор ҳақиқатдан ҳам асослидир — энг йирик ва дунёда аҳолиси зич жойлашган ушбу минтақанинг жаҳон сиёсати ва иқтисодиётидаги роли тобора кучайиб бормоқда. Бу ерда транспорт, коммуникация ва энергетика инфратузилмаси, юқори технологиялар ва фундаментал фан жадал ривожланмоқда.
Конференция долзaрб мавзуга – глобал таҳдидлар ва хавфлар шароитида Марказий Осиёда ва бутун Евроосиё минтақасида кўп томонлама ҳамкорлик қилиш имкониятларига бағишланган. Сизнинг олдингизда мавжуд минтақавий бирлашмалар фаолиятининг турли жиҳатларини кўриб чиқиш, интеграция жараёнларининг жорий ҳолати ва истиқболларини, шунингдек, кўп соҳаларда давлатлараро кооперация салоҳиятини баҳолаш вазифалари турибди.
Россия минтақанинг барча давлатлари билан ўзаро амалий, тенг ҳуқуқли асосда ҳамкорлик қилишга тайёр. Биз Евроосиё минтақасидаги тинчлик ва фаровонлик глобал кўламдаги хавфсизлик ва барқарорликнинг муҳим шарти экани тўғрисидаги фикрга таянамиз.
Биз учун дўст бўлган Ўзбекистон раҳбариятига, конференцияга тайёргарлик кўришда иштирок этганларга миннатдорлик билдирган ҳолда, унинг иштирокчиларига қизиқарли ва самарали музокараларни тилаб қоламан.

2020 ЙИЛДА ДАВЛАТ БЮДЖЕТИ ХАРАЖАТЛАРИ АСОСАН ИЖТИМОИЙ СОҲАГА ЙЎНАЛТИРИЛАДИ

Бюджет ва иқтисодий ислоҳотлар қўмитаси, Саноат, қурилиш ва савдо масалалари қўмитаси ҳамда Аграр ва сув ҳўжалиги масалалари қўмиталари томонидан навбатдаги йиғилиш ўтказилди.
Депутатлар, мутасадди вазирлик ва идоралар масъул ходимлари иштирок этган йиғилишда “2020 йил учун Ўзбекистон Республикасининг Давлат бюджети тўғрисида”ги қонуни лойиҳаси кўриб чиқилди.
Парламент қуйи палатасига киритилган 2020 йилга мўлжалланган Бюджетномани тасдиқлашда янги амалиёт ҳаётга татбиқ этилмоқда ва Олий Мажлис томонидан биринчи марта Давлат бюджети қонун шаклида қабул қилинмоқда.
Яъни “2020 йил учун Ўзбекистон Республикасининг Давлат бюджети тўғрисида”ги қонун лойиҳасини халқаро стандартларга мувофиқ тайёрлаш ва бюджет маълумотларининг очиқлигини, шаффофлигини янада ошириш, бюджет маблағларининг шаклланиши, сарфланиши устидан парламент ва жамоатчилик назоратини кучайтириш тартиблари белгиланмоқда.
Йиғилишда қайд этилганидек, 2020 йилда ялпи ички маҳсулотнинг ўсиши кейинги йилларда унинг ижобий динамикасини сақлаб қолган ҳолда, 5,5 фоиз (2021 йилда 5,8 фоиз, 2022 йилда 6,2 фоиз) миқдорда бўлиши назарда тутилмоқда. Хусусан, саноат ишлаб чиқариши ҳажми 6,5 фоиз, қурилишда 9,3 фоиз, қишлоқ хўжалигида 4 фоиз ва хизматлар соҳасида 5,6 фоиз кўпаяди, асосий капиталга инвестициялар 10 фоиз, товарлар ва хизматлар экспорти ҳамда импорт 8 фоиз ўсади.
2020 йилга мўлжалланган Бюджет сиёсати пухта ўйланган фискал сиёсатни амалга оширишга, иқтисодий кўрсаткичларнинг мутаносиб ўсишига ва мамлакат молиявий тизимининг барқарорлигини таъминлашга қаратилган.
“2020 йил учун Ўзбекистон Республикасининг Давлат бюджети тўғрисида”ги қонуни лойиҳаси билан бюджет маблағларини режалаштириш самарадорлигини, улардан фойдаланиш натижадорлигини оширишга ҳамда бюджетлараро муносабатларни такомиллаштиришга йўналтирилган бир қатор чора-тадбирларни амалга ошириш назарда тутилмоқда.
Бюджетни режалаштиришнинг барқарорлигини ошириш мақсадида прогноз йили учун Давлат бюджети ва кейинги икки йилга мўлжалланган бюджет йўналишларини тасдиқлаш йўли билан ўрта муддатга мўлжалланган бюджетни режалаштириш таклиф қилинмоқда.
2020 йилда мамлакатнинг ялпи ички маҳсулоти 653,5 триллион сўмни, Давлат бюджети даромадларининг тушуми 128,5 триллион сўм ёки ялпи ички маҳсулотга нисбатан 19,6 фоиз даражасида бўлиши прогноз қилиниб, бу алоҳида соҳалар ривожига мақсадли харажатларни ошириш йўли билан иқтисодий ўсишни рағбатлантиришни таъминлайди.
2020 йилда Давлат бюджетининг харажатлари 131,1 триллион сўмни ташкил этади. Бу ўтган йилдагига нисбатан 24 фоизга кўп бўлиб, бунда Давлат бюджетининг харажатлари асосан ижтимоий соҳаларга йўналтирилади. Жумладан, ижтимоий соҳа харажатлари 66 триллион сўмни ёки умумий харажатларга нисбатан 50,3 фоизни ташкил этади. Бунда ушбу харажатларнинг ўсиши аввалги йилга нисбатан 24 фоиз кўпаяди.
Мактабгача таълим муассасаларини молиялаштиришга 5,2 триллион сўм, умумий таълимга 20,9 триллион сўм йўналтирилади, кадрлар тайёрлашга ажратиладиган маблағлар 3,9 триллион сўмни ташкил этади.
Соғлиқни сақлашга 14,8 триллион сўм, маданият ва спортни молиялаштириш учун 2,3 триллион сўм, илм-фанга 1 триллион сўм йўналтирилади. Ижтимоий нафақалар, кам таъминланган оилаларга моддий ёрдам тўлаш ва компенсация тўловлари учун харажатлар ўтган йилдагига нисбатан 27 фоиз ошган ҳолда 6,6 триллион сўмни ташкил этади.
Умуман олганда, 2020 йилги Бюджетномада назарда тутилган даромадларнинг изчил ўсиши, солиқ сиёсатида жорий этилаётган туб ўзгаришлар аҳолининг турмуш шароитларини яхшилашга қаратилгани билан аҳамиятли экани таъкидланди.
Йиғилишда “2020 йил учун Ўзбекистон Республикасининг Давлат бюджети тўғрисида”ги қонуни лойиҳасининг асосий йўналишлари депутатлар томонидан ҳар томонлама муҳокама этилди.
Бюджет маблағларидан самарали фойдаланишда таъсирчан жамоатчилик ва парламент назоратини амалга ошириш долзарб аҳамият касб этади. Маҳаллий бюджетларнинг даромад манбаи мустаҳкамланиши ва уларнинг мустақиллиги изчил ошириб борилишини ҳисобга олган ҳолда, маҳаллий вакиллик органлари ваколат ҳамда им
кониятларидан оқилона фойдаланиши, бюджетга тушумлар тўлиқ бўлишини таъминлаш ишига фаол қўшилиши талаб этилади. Бу борада парламент халқ депутатлари маҳаллий Кенгашлари депутатлари корпусига ҳар томонлама ёрдам кўрсатиши ҳам таъкидлаб ўтилди.

ЎЗБЕКИСТОН ПРЕЗИДЕНТИ ОСИЁ ТАРАҚҚИЁТ БАНКИ ДЕЛЕГАЦИЯСИНИ ҚАБУЛ ҚИЛДИ

Бугун, 13 ноябрь куни Ўзбекистон Республикаси Президенти Шавкат Мирзиёев Марказий Осиё минтақавий иқтисодий ҳамкорлик дастурининг вазирлар даражасидаги конференцияси тадбирларида иштирок этиш учун мамлакатимизга келган Осиё тараққиёт банки президенти Такехико Накао бошчилигидаги делегацияни қабул қилди.
Учрашувда давлатимиз раҳбари энг муҳим ижтимоий-иқтисодий ислоҳотларни илгари суришда Ўзбекистоннинг етакчи ва ишончли шериги бўлмиш ушбу нуфузли халқаро молиявий институт билан ўзаро манфаатли муносабатлар ривожланиш динамикасини катта мамнуният билан қайд этди.
Мамлакатимизда Осиё тараққиёт банки иштирокидаги лойиҳаларни ишлаб чиқиш сифати ва амалга ошириш суръати сезиларли даражада ортгани алоҳида таъкидланди.
Бугунги кунда икки томонлама ҳамкорлик юртимиз иқтисодиётининг барча устувор тармоқларини қамраб олган ҳолда амалга оширилган ва давом этаётган, умумий қиймати қарийб 8 миллиард долларлик 60 дан зиёд лойиҳани ўз ичига олади. Банкнинг 2019-2023 йилларда Ўзбекистон билан шерикликни кенгайтириш бўйича молиялаштириш ҳажми 5 миллиард доллардан ошадиган янги стратегияси қабул қилинди.
Учрашувда ўзаро ҳамкорликнинг истиқболлари ҳар томонлама кўриб чиқилди. Мамлакатимизда ирригация-дренаж ва автомобиль йўллари инфратузилмасини модернизация қилиш, жумладан, бошқарув тизимини такомиллаштириш, давлат-хусусий шериклик механизмларини жорий этиш, кадрлар тайёрлаш ва бошқа масалаларга доир узоқ муддатли стратегик ва дастурий ҳужжатларни ишлаб чиқиш ва амалга оширишга эътибор қаратилди.
Минтақавий миқёсдаги, аввало, транспорт йўлакларини ривожлантириш, энергетика инфратузилмасини модернизация қилиш, экологик муаммоларни ҳал этиш бўйича лойиҳаларни илгари суриш устувор аҳамиятга эга экани таъкидланди.
Осиё тараққиёт банки раҳбари Ўзбекистон билан ҳамкорликнинг бугунги даражаси ва самарадорлигини юксак баҳолади, шунингдек, мамлакатимизда амалга оширилаётган кенг кўламли ислоҳотларни тўлиқ қўллаб-қувватлашини қайд этди.
Такехико Накао юртимизнинг барқарор тараққиёти ва равнақи йўлидаги мақсад ва вазифаларга эришишда банк бундан буён ҳам асосий шерик бўлиб қолиш истагидалигини билдирди.

ҚИШЛОҚ ХЎЖАЛИГИ ТАРМОҚЛАРИНИ ЯНАДА РИВОЖЛАНТИРИШ ЧОРА-ТАДБИРЛАРИ БЕЛГИЛАНДИ

Ўзбекистон Республикаси Президенти Шавкат Мирзиёев 13 ноябрь куни чорвачилик, паррандачилик, балиқчилик ва ипакчилик тармоқларини янада ривожлантириш масалаларига бағишланган видеоселектор йиғилиши ўтказди.
Маълумки, давлатимиз раҳбарининг жорий йил 23 октябрдаги фармони билан Ўзбекистон Республикаси қишлоқ хўжалигини ривожлантиришнинг 2020-2030 йилларга мўлжалланган стратегияси қабул қилинган эди. Ушбу ҳужжат доирасида замонавий ёндашув асосида соҳа модернизацияси бошланди. Шунингдек, 7 ноябрь куни Президентнинг “Қорақалпоғистон Республикасида чорвачилик тармоқларини жадал ривожлантириш чора-тадбирлари тўғрисида”ги қарори қабул қилинди.
– Ҳудудларимиз салоҳиятидан тўғри фойдаланиб, қаерга нима экиш, қайси чорва турини етиштириш, қўшилган қиймат занжирини яратиш орқали бозорларимизда гўшт, сут ва тухум маҳсулотларини кўпайтириш, нархлар барқарорлигини таъминлаш ва даромадни ошириш бўйича, афсуски, самарали тизим мавжуд, деб айта олмаймиз, – деди йиғилиш аввалида Шавкат Мирзиёев.
Мамлакатимизда чорва озуқасига бўлган талаб 120 миллион тоннани ташкил этади, аммо ўтган йилда атиги 47 миллион тонна озуқа ишлаб чиқарилиб, эҳтиёж 40 фоизга қондирилган.
Бутун дунёда чорвани озиқлантиришда асосан силос ва омухта ем ишлатилади. Янгийўл туманида такрорий экин сифатида маккажўхорининг интенсив навидан гектарига 50-60 тонна силос олинганда унинг 1 килограмми таннархи бор-йўғи 150 сўмни ташкил этган. Ваҳоланки, 1 кг шелуханинг бозордаги нархи 2 минг сўмдан ошади. Яъни, шрот-шелухага нисбатан 10 баравар арзон озуқани бемалол чорвадорларнинг ўзи етиштирса бўлади.
Чорва учун озуқа навли буғдойдан гектарига 100 центнергача ҳосил олиш мумкин. Бироқ, жойларда озуқа-емга бўлган дефицитни қоплаш чораларини кўриш ўрнига озуқабоп экин ерларидан самарасиз ва мақсадсиз фойдаланиш ҳоллари танқид қилинди.
– Сирдарёда 16 минг гектар, Тошкент вилоятида 8,5 минг гектар экин майдони ғалладан кейин бўш турганини қандай изоҳлаш мумкин? – дея савол билан мурожаат қилди Президент.
Шу йилнинг ўтган 10 ойида хориждан қарийб 100 миллион долларлик зотли ва гўшт учун қорамол импорт қилинди. Шунинг учун, қўшимча озуқа базасини яратиш мақсадида чорвадорларга ер бериш, тўғри экин турларини экиш борасида топшириқлар берилди.
Давлатимиз раҳбари таъкидлаганидек, паррандачиликда ҳам шунга ўхшаш муаммолар мавжуд. Мисол учун, озуқанинг 70-75 фоизи импорт ҳисобига таъминланиб, жорий йилнинг 10 ойида 80 миллион долларга 160 минг тонна соя ва кунгабоқар шроти, 14 миллион долларга 80 минг тонна маккажўхори импорт қилинди. Тармоқ корхоналарига бу йил озуқа учун 137 минг гектар ўрнига амалда 5 минг гектар ер берилган, холос.
Чорвачилик соҳасида мамлакатимизда сақланиб келаётган долзарб муаммолардан бири – наслчилик.
Қайд этиш жоизки, маҳаллий чорва моллари 20 минг сўмлик озуқа-ем билан кунига 900 грамм тирик вазн олса (500 грамм гўшт), зотли моллар 1 килограмм 600 грамм (900 грамм гўшт) вазн олади.
Қорамолларнинг 94 фоизи, қўй ва эчкиларнинг 84 фоизи, парранданинг 58 фоизи аҳоли хонадонларида боқилади. Айни пайтда, мавжуд қорамолларнинг бор-йўғи 34 фоизи зотлидир. Айниқса, бу кўрсаткич Жиззах, Сирдарё, Сурхондарё вилоятларида 26 фоиз, Хоразмда 28 фоиз, Қашқадарёда 31, Самарқандда 33 фоизни ташкил этади.
Қўйчиликда эса фақат қоракўл қўйларнинг насли 30 фоизга яхшиланишига эришилди, холос.
Бундан ташқари, маҳаллий бир бош сигирдан соғиб олинадиган сут йилига 2,5 тоннадан ошмаяпти. Ҳар бири 2-3 минг доллардан импорт қилинган наслли сигирлар 35-40 литр сут бериши лозим бўлса-да, чорвадорларга бундай жонзотларни парвариш қилиш сир-асрорлари ўргатилмагани боис маҳсулдорлик ўртача 25 литрдан ошмаяпти.
Чорванинг тўғри рационини ишлаб чиқиш, замонавий ветеринария хизмати кўрсатиш бўйича мутахассислар етарли эмас. Оқибатда фермерларимиз чет элдан ветеринар ва зооинженерлар жалб қилиб, уларга 3-4 минг доллардан ойлик тўлашга мажбур бўлмоқда.
Йиғилишда қайд этилганидек, технология асосида чорвани сўйиш тизимли йўлга қўйилмагани терининг сифати бузилишига олиб келяпти, бундан эса чарм-пойабзал саноати ҳам зарар кўрмоқда. Мисол учун, Ўзбекистон бўйича замонавий қушхоналар сони 49 тага етади, жумладан, Андижон вилоятида битта, Наманган, Сирдарё, Сурхондарё, Фарғонада иккитадан, Хоразмда учта ташкил этилган. Мавжудлари ҳам 30-40 фоиз қувватларда ишлаяпти, чунки аҳоли қушхонага боришдан манфаатдор эмас.
Чорвачиликнинг қисқа муддатда юқори самара берадиган йўналишлари, хусусан, паррандачалик, балиқчилик, қуёнчиликни ривожлантиришда муаммолар талайгина.
Жумладан, бугунги кунда 38 минг гектар сунъий сув ҳавзаларининг атиги 460 гектарида (1 фоиз) интенсив балиқчилик ташкил этилган. Бунинг асосий сабаби – интенсив усулда етиштирилган балиқнинг таннархи оддий усулда етиштирилгандан 2 баравар қиммат. Шунинг учун тадбиркорлар оддий усул билан кифояланмоқда. Ҳолбуки, бу усулда балиқ етиштириш 1 гектарига 2-3 тоннадан ошмаса, интенсив шаклда 100 тоннагача маҳсулот олса бўлади.
Давлатимиз раҳбари лосось, осётр, форель каби тансиқ балиқларни интенсив усулда етиштириш бўйича топшириқлар берди. Улар, айниқса тоғолди ҳудудларда замонавий технологиялар қўллаган ҳолда парваришланса, ҳатто экспорт ҳам қилиш мумкинлиги кўрсатиб ўтилди.
Видеоселектор йиғилишида қуёнчилик билан боғлиқ масалалар ҳам кўриб чиқилди. Маълумки, ушбу жонзотнинг териси ҳам, гўшти ҳам юқори баҳога эга.
Ҳисоб-китобларга кўра, наслли қуённи табиий усулда бир йилда 4 марта (6-8 та бола), саноат усулида эса 7 мартагача (8-10 та) кўпайтириш мумкин. Айни пайтда, Ўзбекистонда бугунга келиб 1 минг 250 та қуёнчилик фермаси мавжуд бўлиб, саноат усулида 500 минг бош қуён боқилади, холос.
Юқоридаги муаммоларни комплекс ва тизимли ҳал этиш, чорвачилик тармоқларини изчил ривожлантириш учун Президент Шавкат Мирзиёев қатор вазифалар қўйди.
Жумладан, Андижон вилоятида амалга оширилаётган тажриба асосида юртимизнинг аҳоли зич ҳудудларида мутлақо янги тизим жорий қилинади. “Ҳар бир оила – тадбиркор” дастури доирасида ажратиладиган кредитлар асосида сут-гўшт қайта ишловчи корхона аҳолига кооперация асосида 5 бошгача наслли қорамол етказиб беради, уни қандай парвариш қилишга ўргатади. Корхона наслли қорамолнинг мунтазам ветеринария назоратини, белгиланган рацион асосида озуқаланишини ҳамда ундан олинаётган сутни бозор нархида сотиб олинишини таъминлайди.
Бу тизимнинг афзаллиги шундаки, аҳоли қорамолга эга бўлади, сутни бозор нархида сотади, бу билан қорамол кредитини тўлайди ҳамда туғилган бузоқлар ҳисобига хўжалик кўпайиб бораверади. Қуёнчиликда ҳам ушбу тажрибани жорий этиш мумкин.
Ветеринария ва чорвачиликни ривожлантириш давлат кўмитаси, Халқ банки ҳамда Микрокредитбанкка вилоят ҳокимликлари билан биргаликда бир ой муддатда Андижон, Наманган, Самарқанд, Фарғона, Хоразмда мазкур тизимни йўлга қўйиш вазифаси юкланди.
Ундан ташқари, Қорақалпоғистон тажрибаси асосида чорва кооперацияларини ташкил этиш зарурлиги таъкидланди. Яъни, имкониятдан келиб чиқиб, 30 дан 100 бошгача қорамолдан иборат оилавий чорва фермалари ташкил қилинади. Кооперация ушбу тузилмаларни озуқа-ем, ветеринария хизматлари ва агротехника билан таъминлайди.
Мазкур тажрибанинг афзаллиги шундаки, оилавий фермалар қаердан ем ва техника олиш, маҳсулотни кимга ўтказиш ҳақида бош қотирмайди. Бу ишлар билан кооперация шуғулланади.
Юқорида зикр этилган ташкилотлар ва ҳокимликларга Қашқадарё, Сурхондарё, Жиззах, Сирдарё, Навоий, Бухоро вилоятларида камида иккитадан шундай чорва кооперацияларини ташкил этиш топшириғи берилди.
Шунингдек, Тошкент вилояти тажрибаси асосида ғаллачилик кластерлари ташкил этиш орқали 2-5 минг бош қорамолдан иборат йирик фермалар фаолиятини йўлга қўйиш лозимлиги қайд этилди.
Бунда, кенгайиш истагини билдирган ва камида 500 бош қорамоли мавжуд фермерларга ҳар 1 минг бош учун 300-400 гектардан ер бериш орқали ғаллачилик кластерлари ташкил этилади.
Ушбу тизим шуниси билан жозибадорки, йирик кластерлар буғдойни қайта ишлаш орқали омухта ем ишлаб чиқариш ҳамда ғалладан бўшаган ерларда такрорий экин сифатида озуқабоп экинларни етиштириб, ўзи силос ишлаб чиқариш имконига эга бўлади.
Қатор идора ва ташкилотларга бир ой ичида ҳар бир талабгорнинг таклифларини кўриб чиқиб, амалга ошириш чораларини белгилаш вазифаси қўйилди.
Бундан ташқари, чорвачиликни озуқа-ем билан таъминлашда пахта кластерлари салоҳиятидан самарали фойдаланиш зарур. Чунки бу тузилмаларда ер, кучли озуқа, ишчи кучи, техника ва молиявий имкониятлар етарли. Шунинг учун барча пахта кластерларига 5 минг бошдан кам бўлмаган йирик шохли қорамол комплекслари ташкил этиш топшириғи берилди.
Озуқа-ем ишлаб чиқариш ҳажмини ошириш учун эса Навоий тажрибасини барча ҳудудларда кенг жорий этиш лозимлиги билдирилди.
Хусусан, Хатирчи туманида тажриба тариқасида 530 гектар яйловни сув тежовчи технологиялар жорий қилиш орқали ерларни ўзлаштириш лойиҳаси амалга оширилмоқда. Лойиҳа доирасида яйловда интенсив суғориш орқали 1 гектар ердан яшил массада 80 тонна маккажўхори етиштирилган.
Қорақалпоғистонда, Навоий, Бухоро, Қашқадарё вилоятларида минглаб гектар бундай яйловлар мавжуд. Шунинг учун мутасаддиларга мазкур ҳудудларда камида 10 минг гектар яйловларда озуқабоп экинларни етиштириш бўйича “манзилли дастур” амалга ошириш кераклиги таъкидланди.
Чорвачиликда насл юқори маҳсулдорликнинг биринчи омилидир. Шу боис ҳар бир ҳудудда сунъий уруғлантириш пунктларини ташкил этиш, кейинги йил якунигача аҳоли ихтиёридаги 70 фоиз сигирларни сунъий уруғлантириб, 2025 йилга қадар 60 фоиз чорва молларининг наслини яхшилаш чора-тадбирлари белгиланди.
Шунингдек, фермерлар ва аҳолига чорвани яхши боқишни ўргатиш, Самарқанд ветеринария институти ва унинг Тошкент филиали негизида Чорвадорлар амалий ўқув марказини ташкил этиб, амалий ва масофавий семинарлар ўтишни йўлга қўйиш муҳимлиги таъкидланди.
Йиғилишда маҳсулот таннархини камайтириш ва соҳа рақобатбардошлигини таъминлаш масалалари ҳам муҳокама қилинди.
Келгуси йилдан чорвачилик, балиқчилик ва паррандачилик тармоқларини субсидия бериш орқали қўллаб-қувватлаш кўзда тутилмоқда. Дунё тажрибасидан келиб чиқиб, субсидия етиштирилган тайёр маҳсулотлар ҳажмига мувофиқ равишда берилади.
Ветеринария, карантин, стандартлаштириш, санитария-эпидемиология хизматларининг изчил ҳамкорлигини таъминлаш, халқаро тажриба асосида чорвачилик маҳсулотлари ишлаб чиқаришнинг тўлиқ занжирини яратиш ҳамда уни назорат қилиш тартиб-таомилларини жорий этиш бўйича топшириқлар берилди.
Ишлаб чиқарувчиларга ички бозорда муносиб шароит яратиб бериш, чорва маҳсулотлари нархининг барқарорлигини таъминлаш масалаларига ҳам алоҳида эътибор қаратилди.
Андижон, Жиззах, Наманган, Самарқанд, Сирдарё, Фарғона ва Хоразм вилоятларидаги 90 та деҳқон бозорида паррандачилик корхоналарининг биронта савдо шохобчаси йўқлиги кўрсатиб ўтилди. Балиқчилик корхоналарининг Сирдарё бозорларида 2 та, Сурхондарёда 3 та, Навоийда 4 та, Фарғонада 9 та савдо нуқталари бор, холос.
Йиғилишда белгиланган вазифалар ижросини сифатли таъминлаш учун ҳафтанинг ҳар жумаси “Чорвачилик куни” деб эълон қилинди. Топшириқлар ижросини мувофиқлаштириб бориш ва чорвадорларга кўмаклашишга масъул Республика кенгаши тузилди.
Видеоселекторда озиқ-овқат хавфсизлигидан ташқари ипакчилик саноатини ривожлантириш масалалари ҳам кўриб чиқилди.
Пиллачилик жуда қисқа муддатда – 30-35 кунда экспортбоп маҳсулот олса бўладиган тармоқ. Дунёда 20 дан ортиқ пилла етиштирувчи мамлакат бўлса, Ўзбекистон Хитой ва Ҳиндистондан кейинги ўринда туради. Лекин юртимизнинг жаҳон бозоридаги улуши – атиги 2,5 фоиз.
Охирги икки йилдаги саъй-ҳаракатлар натижасида, хусусан, йилига тўрт марта ипак қурти боқиш ҳисобига пилла ҳосили 19 минг тоннага етказилди.
Йиғилишда бу тармоқдаги бозор конъюнктураси таҳлил қилинар экан, мамлакатимизда катта имкониятлар борлиги таъкидланди. Бундан самарали фойдаланилса, яқин йилларда йиллик экспорт ҳажмини камида 500 миллион долларга етказиш мумкин.
Айни пайтда, тармоқда қатор муаммолар бор. Жумладан, тутзорларнинг 6 минг гектари яроқсиз аҳволда. Яна 37 минг гектарда ҳосилдорлик 30 фоизга ҳам етмайди. Юқори озуқавий навлар тутзорлар ва якка қатор тутларнинг бор-йўғи 5-6 фоизини ташкил этади. Касаллик ва зараркунандаларга қарши кураш ўз вақтида сифатли амалга оширилмаётгани боис озуқа базаси йўқотилмоқда.
Ипак қурти уруғининг 80 фоизи импорт қилинган. Юртимизда супер-элита ипак уруғи яратадиган ягона муассаса – Ипакчилик илмий-тадқиқот институтининг моддий-техника базаси эскирган.
Шулардан келиб чиқиб, 2022 йил якунига қадар 20 минг гектар янги тутзорлар барпо этиш ҳамда 10 минг гектар эскирган тутзорларни янгилаш режалаштирилган.
Бунинг учун мавжуд тутзорлар оилавий пудрат асосида аҳолига 1 гектардан 3 гектаргача бўлиб берилади. Пиллачилик кластерлари томонидан тутзорларни янгилаш учун тут кўчатлари ва мавсумда ипак қурти уруғи тарқатилади. Пилладан олинадиган даромад билан бир қаторда, тутзорлар орасига экиладиган қўшимча экинлар ҳам тўлиғича аҳоли ихтиёрида қолади.
Қишлоқ хўжалиги вазирлиги, “Ўзбекипаксаноат” уюшмаси, вилоят ҳокимлари ва тегишли идоралар раҳбарларига тутзорлар ташкил этиш учун ер ажратиш, эскиларини янгилаш, сув тежовчи технологияларни қўллаш бўйича топшириқлар берилди. Келгуси йили пилла етиштириш ҳажмини 21 минг тоннага, 2025 йилгача эса 30 минг тоннага етказиш вазифаси қўйилди.
Супер-элита ва элита уруғларини тўлиқ юртимизда тайёрлаш, бунинг учун уруғчилик станцияларини қўллаб-қувватлаш, тутларни кимёвий ва биологик усулларда ҳимоялаш, жойларда янги иш ўринлари яратиш бўйича ҳам топшириқлар берилди.
Яна бир масала – юртимизда пилла ва ипакни экпертизадан ўтказиш ва сифатини аниқлаш бўйича лабораториялар йўқ. Ҳозирда бунинг учун маҳсулот хорижга жўнатилаётгани боис корхоналар қўшимча харажат қиляпти. Шу муносабат билан Президент Шавкат Мирзиёев “Ўзбекипаксаноат” уюшмаси қошида замонавий лаборатория ташкил этиш зарурлигини таъкидлади.

ШАВКАТ МИРЗИЁЕВ ЖАҲОН БОЖХОНА ТАШКИЛОТИ БОШ КОТИБИНИ ҚАБУЛ ҚИЛДИ

Ўзбекистон Республикаси Президенти Шавкат Мирзиёев 14 ноябрь куни Марказий Осиё минтақавий иқтисодий ҳамкорлик дастурининг вазирлар даражасидаги конференциясида иштирок этиш учун Тошкент шаҳрида бўлиб турган Жаҳон божхона ташкилоти бош котиби Кунио Микурияни қабул қилди.
Учрашувда Президент Шавкат Мирзиёев мамлакатимизнинг Жаҳон божхона ташкилоти билан конструктив ҳамкорлиги тобора мустаҳкамланиб бораётганини мамнуният билан қайд этди.
Ўзбекистон 1992 йилдан буён ушбу нуфузли халқаро тузилма аъзосидир. Ўтган даврда юртимиз божхона органларининг ҳуқуқий базасини шакллантириш, инфратузилмасини модернизация қилиш ва самарадорлигини ошириш бўйича қўшма тадбир ва лойиҳалар муваффақиятли амалга оширилди.
Кейинги йилларда, аввало, божхона маъмуриятчилигини такомиллаштириш, малакали кадрларни, жумладан, ташкилотнинг Брюсселдаги бош қароргоҳи негизида тайёрлаш каби йўналишларда ўзаро алмашинувлар сезиларли фаоллашгани кузатилмоқда.
Учрашувда халқаро стандартларни жорий этиш асосида божхона органлари салоҳиятини ошириш, божхона масканларини замонавий комплекс ва ускуналар билан жиҳозлаш, ҳуқуқбузарликларга қарши курашни кучайтириш, хориждаги етакчи марказларда мутахассислар тайёрлаш борасидаги ҳамкорликни кенгайтиришнинг амалий жиҳатлари муҳокама қилинди.
Ўзаро ҳамкорликни мустаҳкамлаш бўйича "йўл харитаси"ни биргаликда ишлаб чиқиш ва тез фурсатда қабул қилишга келишиб олинди.
Жаҳон божхона ташкилоти бош котиби самимий қабул учун миннатдорлик билдириб, Ўзбекистонда амалга оширилаётган ижтимоий-иқтисодий янгиланишларнинг натижадорлигини, шунингдек, Марказий Осиёда яхши қўшничилик ва шерикликни мустаҳкамлашга қаратилган сиёсатни юксак баҳолади.
Кунио Микурия мамлакатимиз божхона органларини ислоҳ қилишни давом эттиришда ва минтақавий савдо-иқтисодий ҳамкорликни кенгайтиришда ташкилот бундан буён ҳам кўмаклашишга тайёр эканини билдирди.



САЙЛОВ ЖАРАЁНИНИНГ МУҲИМ БОСҚИЧИ – САЙЛОВОЛДИ ТАШВИҚОТИ БОШЛАНМОҚДА

Сайлов жараёнининг муҳим босқичи – сайловолди ташвиқоти бошланмоқда
Марказий сайлов комиссияси халқаро матбуот марказида Ўзбекистон Республикаси Марказий сайлов комиссиясининг навбатдаги кенгайтирилган мажлиси бўлиб ўтди.
Видеоконференц-алоқа шаклида ўтказилаётган мажлисда Марказий сайлов комиссиясининг аъзолари ва масъул ходимларидан ташқари, округ сайлов комиссиялари раҳбарлари, тегишли вазирлик ва идоралар, Қорақалпоғистон Республикаси Вазирлар Кенгаши, барча вилоятлар ҳокимликлари, жамоат ташкилотлари, жумладан, сиёсий партиялар, оммавий ахборот воситалари вакиллари иштирок этди.
Мажлисда дастлаб Ўзбекистон Республикаси адлия вазири Русланбек Давлетовнинг вазирлик томонидан Сайлов қонунчилиги тарғиботи ойлиги доирасида амалга оширилаётган ишлар тўғрисидаги ахбороти тингланди.
Р.Давлетовнинг маълумот беришича, вазирлик томонидан шу вақтга қадар 6 мингдан ортиқ тарғибот тадбирлари ташкил этилди. Вазирлик тизимида “Адлия чорлови” мавзуидаги лойиҳа ташкил этилди. Бунда кўчалар, аҳоли гавжум жойлар ва ОАВ орқали сайловга чорловчи ижтимоий рекламалар, баннерлар ва билбордлар ўрнатилади. Айни пайтда вазирликнинг ижтимоий тармоқлардаги саҳифалари ва “Ҳуқуқий ахборот” телеграм канали орқали “Сайлов алифбоси” рукни ташкил этилиб, сайловга оид тушунчалар изоҳи содда, лўнда ва тушунарли тарзда мунтазам бериб борилмоқда.
Мажлисда Қонунчилик палатаси депутатлигига номзодларни рўйхатга олиш ҳамда Марказий сайлов комиссиянинг шу йил 11 октябрдаги “Ўзбекистон Республикасида Сайлов қонунчилиги тарғиботи ойлигини ташкил этиш ва ўтказиш тўғрисида”ги қарорида белгиланган вазифаларнинг ижросига доир масалалар кўриб чиқилди.
Қонунчилик палатаси депутатлигига 2019 йил 22 декабрь куни бўлиб ўтадиган сайловда иштирок этишга ижозат берилган жами бешта сиёсий партия қонунда белгиланган муддатларда ўзининг қурултой ва съездларини ўтказди. Мазкур тадбирларда партиялар томонидан Олий Мажлис Қонунчилик палатаси депутатлигига номзодлар кўрсатилди.
Шундан сўнг сиёсий партияларнинг раҳбарлари депутатликка номзодларни рўйхатга олишни сўраб, Марказий сайлов комиссиясига мурожаат қилди. Марказий сайлов комиссияси экспертлари томонидан депутатликка номзодларни рўйхатга олиш учун тақдим этилган ҳужжатларнинг қонунчиликка мувофиқлиги Сайлов кодексида белгиланган муддатларда синчиклаб текшириб чиқилди.
Таъкидландики, сиёсий партиялар томонидан Қонунчилик палатаси депутатлигига номзодларни кўрсатиш бўйича барча тадбирлар қонунчилик талабларига қатъий мувофиқ ҳолда, ошкоралик ва очиқлик муҳитида амалга оширилган.
Марказий сайлов комиссияси текшириш якунларига кўра ва Ўзбекистон Республикасининг Сайлов кодексининг 14-моддасига мувофиқ, сайловда иштирок этувчи Тадбиркорлар ва ишбилармонлар ҳаракати – Ўзбекистон либерал-демократик партияси, Ўзбекистон “Адолат” социал-демократик партияси, Ўзбекистон “Миллий тикланиш” демократик партияси, Ўзбекистон Халқ демократик партияси, Ўзбекистон Экологик партияси томонидан кўрсатилган Ўзбекистон Республикаси Олий Мажлиси Қонунчилик палатаси депутатлигига номзодларни рўйхатга олиш тўғрисида қарор қабул қилди.
Рўйхатга олинган 750 номзоднинг барчаси олий маълумотли. Шулардан 310 нафари ёки 41,3 фоизи хотин-қизлардан иборат. Бу 2014 йилнинг декабрида ўтган сайловлардагидан қарийб 10 фоиз (31,8) кўпдир. Номзодлар орасида ҳуқуқшунослар 6,9, иқтисодчилар 19,1, шифокорлар 12,4 фозини ташкил қилади. Депутатлик мандати учун 22 фан доктори ва 52 фан номзоди кураш олиб боради. Номзодлар орасида навқирон авлод вакиллари сезиларли даражада кўпайган 25-40 ёшлар орасидагилар 32,2 фоизни ташкил қилади.
Рўйхатга олинган депутатликка номзодларнинг рўйхати матбуотда эълон қилинади.
Мажлисда депутатликка номзодлар рўйхатга олиниши билан сайлов жараёнининг муҳим босқичи – сайловолди ташвиқоти бошланиши таъкидланди. Бу жараён сайлов қонунчилиги талаблари асосида амалга оширилади.
Мамлакатимиз сайлов қонунчилигига биноан сайловолди ташвиқотини олиб бориш учун барча шарт-шароитлар таъминланган. Ўзбекистон Республикаси Марказий сайлов комиссияси томонидан сиёсий партияларга, депутатликка номзодларга Сайлов кодекси ва
Марказий сайлов комиссиясининг Ўзбекистон Республикаси Олий Мажлиси Қонунчилик палатасига сайлов бўйича сайлов кампанияси даврида сайловолди ташвиқотини амалга оширишда депутатликка номзодлар, сиёсий партияларнинг оммавий ахборот воситаларидан фойдаланишига оид ҳужжатлари асосида оммавий ахборот воситаларидан фойдаланишда тенг ва кенг имкониятлар яратилади.
Сиёсий партияларга, депутатликка номзодларга сайловолди ташвиқоти даврида оммавий ахборот воситаларидан фойдаланишда тенг шарт-шароитлар яратиш, сиёсий партияларнинг ўзининг келгуси фаолият дастури билан чиқиш ҳуқуқини таъминлаш мақсадида, уларнинг оммавий ахборот воситаларидаги чиқишлари қонунчиликда назарда тутилган тартибда белгилаб қўйилди.

ФАРМАЦЕВТИКА ТАРМОҒИНИ РИВОЖЛАНТИРИШГА ОИД УСТУВОР ВАЗИФАЛАР БЕЛГИЛАНДИ

Ўзбекистон Республикаси Президенти Шавкат Мирзиёев 15 ноябрь куни фармацевтика тармоғини ривожлантириш, аҳолини дори воситалари билан таъминлаш борасидаги ишлар таҳлили ва галдаги устувор вазифалар муҳокамасига бағишланган йиғилиш ўтказди.
Давлатимиз раҳбарининг 2017 йил 7 ноябрдаги “Фармацевтика тармоғини бошқариш тизимини тубдан такомиллаштириш чора-тадбирлари тўғрисида”ги фармонига мувофиқ, Соғлиқни сақлаш вазирлиги ҳузурида Фармацевтика тармоғини ривожлантириш агентлиги ташкил этилган эди. Тадбиркорларни қўллаб-қувватлаш мақсадида дори воситалари ва тиббиёт буюмларини рўйхатдан ўтказиш муддати қисқартирилди. Маҳаллий ишлаб чиқарувчилар хомашё ва технологик ускуналарни импорт қилишда божхона тўловларидан озод этилди. 
Бунинг самарасида сўнгги икки йилда 41 та янги фармацевтика корхонаси ташкил этилиб, шундай корхоналар сони 191 тага етди. Жорий йилда ишлаб чиқариш ҳажми ўтган йилгига нисбатан 1,5 баробар ўсди. Фармацевтикага ихтисослашган 8 та эркин иқтисодий зонада қиймати 84 миллион долларлик 18 та янги қувват ишга туширилиб, 600 турдаги дорилар ва 50 дан ортиқ тиббий буюмлар ишлаб чиқариш йўлга қўйилди. 
Лекин бу қувватлар ҳали етарли эмас, маҳаллий фармацевтика маҳсулотларининг ассортименти ҳам тор. Шу боис ички бозор эҳтиёжлари тўлиқ қондирилмаяпти ва импорт қилишга тўғри келяпти. 
Мамлакатимиз фармацевтика бозори 1 миллиард доллардан зиёд бўлиб, унда маҳаллий ишлаб чиқарувчилар ҳиссаси юқори эмас. Дори воситалари ҳаракатининг тўлиқ циклини кузатиш – маркировка тизими жорий этилмагани оқибатида уларнинг сифати ва нархини назорат қилиш қийин кечмоқда. Масалан, ўтган икки йилда юртимизга сифат стандартига жавоб бермайдиган 123 миллиард сўмлик дори-дармонларни олиб кириш ҳолатлари аниқланган. Бундай шароитда аҳоли саломатлигини муҳофаза қилишнинг энг ишончли ва самарали йўли – диёримизда етиштирилган табиий тоза, доривор ўсимликлар асосида юқори сифатли маҳсулот ишлаб чиқариш кўламини кенгайтириш. 
Йиғилишда Президент Шавкат Мирзиёев ана шу жиҳатларга алоҳида эътибор қаратиб, аҳоли ва соғлиқни сақлаш муассасаларини арзон ҳамда сифатли дори воситалари, тиббиёт буюмлари ва техникалари билан таъминлаш борасидаги устувор вазифаларни белгилаб берди. 
2025 йилгача ички бозорда дори воситалари истеъмол ҳажмининг камида 50 фоизини маҳаллийлаштириш, жумладан, ўзлаштирилган дори турларини ҳозирги 2,5 мингдан 4 мингтага етказиш учун имкониятлар етарли экани таъкидланди.
Фармацевтика тармоғини ривожлантириш агентлиги, Инвестициялар ва ташқи савдо вазирлигига янги турдаги маҳсулотлар рўйхатини шакллантириб, Ҳиндистон, Россия, Украина, Хитой, Венгрия, Болгария ва Словакиянинг йирик фармацевтика корхоналари билан ҳамкорликда истиқболли лойиҳалар ишлаб чиқиш вазифаси қўйилди.
Мутасаддиларга яқин беш йилда маҳаллий асл дори воситалари сонини камида 100 тага етказиш ҳамда саноат усулида ишлаб чиқариш, шу мақсадда корхоналар ва илмий-текшириш институтлари ҳамкорлигида Қибрай туманида замонавий технопарк, шунингдек, Буюк Британиянинг нуфузли олий таълим даргоҳи филиалини ташкил қилиш бўйича кўрсатмалар берилди. Замон талабига мос кадрлар тайёрлаш, соҳа мутахассисларининг хорижда малака оширишини ташкил этиш масалаларига ҳам эътибор қаратилди.
Молия вазирлиги ҳамда Фармацевтика тармоғини ривожлантириш агентлигига дориларни махсус маркировкалаш ва ҳаракатини назорат қилиш бўйича дастурий таъминот яратиб, 2020 йил якунига қадар амалиётга жорий этиш топширилди. Бу контрафакт дори воситалари айланишига чек қўйиш ва дориларга бўлган реал талабни “онлайн” равишда кузатиб бориш имконини беради.
Мамлакатимиздаги тармоқ корхоналарида Жаҳон соғлиқни сақлаш ташкилоти тавсия этган GMP стандарти жорий қилинмоқда. Аҳолини сифатли маҳсулотлар билан таъминлаш мақсадида импорт қилинаётган хорижий дори воситаларини рўйхатга олишда ҳам мазкур стандартга мувофиқлигини мажбурий текшириш тартибини ўрнатиш бўйича тавсиялар берилди.
Йиғилишда яна бир муҳим масала – соғлиқни сақлаш муассасаларини арзон ва сифатли дори-дармонлар билан тўлиқ таъминлаш ҳолати кўриб чиқилди. Бу борада шаффофлик ва ошкораликни таъминлаш мақсадида эндиликда давлат тиббиёт муассасалари учун дорилар хариди, уларни сақлаш ва етказиб бериш янги тартибда амалга оширилиши белгиланди. Яъни, Соғлиқни сақлаш вазирлиги марказлашган харидлар бўйича тендерлар ташкил этади ва харидлар шаффофлигини таъминлайди. Тендер ғолиблари дори воситаларини марказлашган харид қилиш, сақлаш ва давлат тиббиёт муассасаларига етказиб бериш хизматларини амалга оширади.
Дори воситалари бозорида коррупцияни бартараф этиш, соғлом рақобат муҳитини ривожлантириш, ижтимоий дорихоналарни сифатли ва арзон маҳсулотлар билан узлуксиз таъминлаш юзасидан топшириқлар берилди.
Соҳада олиб борилаётган ислоҳотлар аҳамиятини оммавий ахборот воситалари орқали тушунтириш, аҳолига етказиш муҳимлиги таъкидланди.
Фармацевтика тармоғини ривожлантириш бўйича беш йиллик концепция ишлаб чиқиш вазифаси қўйилди.

ЎЗБЕКИСТОН ВА ҚИРҒИЗИСТОН ПРЕЗИДЕНТЛАРИ ТЕЛЕФОН ОРҚАЛИ МУЛОҚОТ ҚИЛДИЛАР

Ўзбекистон Республикаси Президенти Шавкат Мирзиёев 16 ноябрь куни Қирғиз Республикаси Президенти Сооронбай Жээнбеков билан телефон орқали мулоқот қилди.
Суҳбат аввалида давлатимиз раҳбари Сооронбай Жээнбековни туғилган куни билан самимий муборакбод этиб, унга мустаҳкам соғлик, бахт-саодат ва муваффақият тилади.
Қирғизистон Президенти мамлакатларимиз ўртасидаги дўстлик, яхши қўшничилик ва стратегик шериклик муносабатларини мустаҳкамлашга қўшган шахсий ҳиссаси катта мамнуният билан қайд этилди.
Давлат раҳбарлари Ўзбекистон-Қирғизистон амалий ҳамкорлигини янада кенгайтиришнинг долзарб жиҳатларини муҳокама қилдилар, халқаро ва минтақавий аҳамиятга молик масалалар юзасидан фикр алмашдилар.





УШБУ ҲАФТА “АХБОРОТ ВА МУРАББИЙЛИК СОАТИ” МАШҒУЛОТЛАРИНИ МАВЗУСИДА ЎТКАЗИШ УЧУН ТАЙЁРЛАНГАН ЁРДАМЧИ МАТЕРИАЛЛАР 

Қўқон давлат педагогика инстиути

Мавзу: Менинг маҳаллам – менинг фаҳрим.

Ватан – ҳар бир инсон учун муқаддас замин, жон беришга, қон тўкишга арзийдиган, баҳоси тенгсизмакон. Ватанга қанча таъриф берсак ҳам, ҳар бир инсон қалбида яна Ватан нима деган савол такрорланаверади. Хўш, савол Ватан нима ўзи? Ўзбекистон бизнинг Ватанимиз бўлса нега вилоятимизда бўлмасак, шаҳримиздан узоқда, қишлоғимиздан йироқда бўлсак, ҳаттоки, маҳалламизда бўлмасак, юрагимизнинг бир чеккаси ҳувуллаб қолади? Уйимиздан йироқда бўлсак, юрагимиз унга талпинаверади, шарт-шароит қанчалик яхши бўлмасин, соғинч ҳисси бизни қийнайверади? Бунга жавоб, Ватаннинг ҳам ўз навбатида маълум бўғинларга бўлинганлиги. Ана шу бўғинлардан бири – маҳалла. Бу сўзни эшитганимизда, онгимизда, шууримизда ўзининг доимий аъзоларига эга, кичик бир жамият гавдаланади. Яъни ҳар бир инсон ўзи истиқомат қилиб турган юртнинг фуқароси, ўзи яшаб турган маҳаллани тенг ҳуқуқли аъзосидир. 
[bookmark: _GoBack]Маҳалла қандай жой, қандай пайдо бўлган? Тарихий манбаларда қайд этилишича Жез даврининг ёдгорлиги бўлган. Сополлитепада саккизта оила яшаган Кейинчалик, уларнинг сафига патриархал тизим асосида юздан ортиқ оилалар келиб қўшилган. Милоддан аввалги учинчи асрдан милодий бешинчи асрнингбошларигача Фарғона давлатида оқсоқоллар кенгаши муҳим вазифаларни бажарган. Кенгаш асосан сулх тузиш вазирлар таркиби ва солиқларни тайинлаш, уруш эълон қилиш, жамоа ишларига сафарбар этиш каби масалалар билан шуғулланган. Демак, олдинги даврдагилар билан деярли фарқи йўқ. Маҳалла атамаси арабча бўлиб “ўрин-жой”деган маънони англатган. У турли жойларда турлича айтилади. Масалан, маҳалла, гузар, жамоа, элат, авлод номлари билан аталиб келинган. Адабиётларда маҳаллаларнинг кўп минг йиллик тарихга эга эканлиги ҳақида маълумотлар учрайди. АлишерНавоий ўзининг “Ҳайратул-аброр” асарида маҳаллани “Маҳалла шаҳар ичидаги шаҳарча”дир, деб таърифлайди. Ҳирот шаҳри юз шаҳарча аҳамиятга эга бўлган маҳаллалардан ташкил топганлигини айтиб ўтади. Маҳаллалар айниқса, Амир Темур даврида равнақ топган. Амир Темур даврида у ҳамма учун бирдек қонуний ҳисобланган. Маҳалла биз туғилиб ўсган жой ҳисобланади. У ерни ўйлаганимиздек биринчи бўлиб таниган, ўйнаган жойларимизни, болалар билан тортиши буришган пайтларимизни эсласак, албатта, ёдга тушади. Ҳар ким ўзи туғилган жойга талпинади. Ҳар бир инсон ўзининг маҳалласини қумсайди. Нега ундай? Бу саволларга ҳарким ўз фикрини бериши керак. Бизнинг фикримизча инсон ўз киндик қони тўкилган жойга бўлган меҳр ўзгача бўлса керак. Маҳалла Ватан ичра Ватан. Оила кўз очиб кўрган даргоҳ бўлса, маҳалла ватан ичра Ватандир. Ҳар бир маҳалла оилалардан ташкил топади. Оилада эса фарзандлар камол топади. Маҳалла шундай муқаддас даргоҳки, у жойда яшайдиган одамлар бир-бирига қадрдон бўлиб қолади. Опа-сингил, ака-укалардек яъни ўз яқинларидек бир-бирига меҳрибонлик қилишади. Маҳаллда меҳр-оқибат кучли бўлади. Зеро, халқимизда бир мақол борки “Узоқдаги қариндошингдан ёнингдаги қўшнинг яхши”. Бу мақол ўз исботини топиб улгурган. Маҳалладаги инсонлар бир-бирини яхши кунида ҳам, ёмон кунида ҳам, қувонч-у шодлигида, қайғули дамларида доимо суянч бўлади. Фарзандлар тарбиясида аҳли масъул, ютуқлар ҳам, камчиликлар ҳам маҳалла аҳлига баробар бўлиб туради. Маҳалламизда истиқомат қиладиган бувижонларимиз, буважонларимиз доимо биз учун қайғурадилар, улар бизнинг дуогўйларимиз, доимо бизга омад соғлик-саломатлик тилайдилар. Буларнинг бари шунчаки эмас, биз гарчи улар билан бирга яшамасакда улар учун биз гўё фарзандидек азизмиз. Шундай экан биз ҳам уларга бефарқ бўлмаслигимиз керак. Ҳар куни шу маҳалладан юриб ўтамиз. Кимдир мактабга, кимдир ишга. Баъзи вақтларда ҳашар юмушлари, ободонлаштириш ишларига чақирилганда ҳеч иккиланмасдан қатнашиш даркор, ахир, маҳалламиз биз учун бегона эмас, у ҳам ўз уйимиздек, ўз Ватанимиздек биз учун муқаддас. Маҳалла инсон ҳаётида муҳим аҳамиятга эга. Ҳар бир нарсанинг яхшиси бўлганидек, ёмон тарафи ҳам бўлади, албатта. Маҳалланинг обрўйини туширадиган одамлар ҳам топилади. Ҳамма нарсани яхши десак, яхши бўлиб қолмайди. У инсонлар маҳаллага ёмонлик тиламайди, лекин ўзининг хулқ-атвори билан одамлар кўзига ёмон бўлиб кўринади. Асрлар мобайнида маҳаллаларда кўпдан-кўп муаммолар ҳал этилган, ўз ечимини топган. Бундан кейин ҳам шундай.
Маҳалла ҳаёт мактаби деганда, ўша жойда яшаб, яъни биринчи мактаб деб ўйлайман. Чунки, у жой ҳам қадрдон ҳам муқаддас бўлиб, дастлабки, бошимизга қувонч ва қайғуларни, барча қийинчиликларни кўриб, хулоса чиқаришимизга ёрдам беради. Маҳалланинг ёши катталари сизга тўғри йўл кўрсатади. Агар адашган бўлсангиз, тўғри йўлга тушгунингизча ёнингизда ҳамроҳ бўлади. “Бир болага етти маҳалла ота-она”,-дегани бежиз эмас. Шунинг учун ҳам ҳозирги кунда маҳаллалар аҳоли билан ишлайдиган ғоят муҳим органга айланган. Маҳаллаларда яшовчи оилалардан хабар олиш, бир-бирига ҳурмат кўрсатиш йўлга қўйилган. 
Бугунги ҳаётимизни маҳалласиз тасаввур қилолмаймиз. Яхши кунимиз ҳам, ёмон кунимиз ҳам маҳалла билан. Маҳалла, яъни ўзини ўзи бошқариш институти фаолияти давлатимиз эътиборида. Унинг ривожланиши учун бугунги кунда барча ҳуқуқий асослар яратилган. Жумладан, Ўзбекистон Республикаси Президентининг  “Фуқароларнинг ўзини ўзи бошқариш органлари тўғрисида”ги Қонунига тегишли ўзгартиш ва қўшимчалар киритишга оид илгари сурган ташаббуси асосида янги таҳрирда қабул қилинган мазкур Қонун фуқаролик жамияти институтларини янада ривожлантириш, уларнинг давлат ҳокимияти ва бошқаруви органлари билан ижтимоий ҳамкорлигини кучайтириш, ўзини ўзи бошқариш органларининг жойларда ижтимоий дастурларни бажаришдаги ҳамда давлат ва жамият қурилишига оид муҳим аҳамиятга эга қарорларни қабул қилишдаги фаол иштирокини кенгайтириш учун қулай шарт-шароитлар яратади.
Бугунги кунда мамлакатимиздаги қарийб 10 мингта ўзини ўзи бошқариш институти – маҳаллалар фаолиятининг тараққиёт йўли ва унинг мустаҳкам ҳуқуқий асосларини кузатар эканмиз, республикамизда амалга оширилаётган кенг кўламли демократик ислоҳотлар – кучли давлатдан кучли фуқаролик жамияти сари тамойилининг босқичма-босқич амалга оширилаётганига гувоҳ бўламиз. 
Хусусан, мустақилликнинг дастлабки йилларида маҳаллага икки вазифани амалга ошириш бўйича ҳуқуқий ваколат берилган бўлса, бугунги кунда 30 дан ортиқ вазифа давлат ҳокимиятининг маҳаллий органларидан улар ваколатига ўтказилди.
Давлатимиз раҳбари таъкидлаганидек, фуқароларнинг ўзини ўзи бошқариш институти – маҳалла фаолиятининг ташкилий асосларини янада такомиллаштириш, унинг вазифалари кўламини кенгайтириш, давлат ҳокимияти ва бошқаруви органлари билан ўзаро яқин муносабатларини таъминлаш алоҳида долзарб аҳамият касб этмоқда.
Ўзини ўзи бошқариш органлари фаолиятининг такомиллаштирилиши, ваколатлари доирасининг кенгайтирилиши ва улар зиммасига кўплаб вазифаларнинг юклатилиши ушбу соҳа вакилларининг салоҳиятини янада оширишни талаб этади. Шу нуқтаи назардан олиб қараганда, бу борада қатор ташкилий-ҳуқуқий масалалар йўлга қўйилди.
Ўзбекистон Республикаси Президентининг 2013 йил                                     10 октябрдаги “Фуқароларнинг ўзини ўзи бошқариш органлари ходимларининг малакасини ошириш бўйича ўқув курсларини ташкил этиш тўғрисида”ги Қарорининг қабул қилиниши фуқаролар йиғинлари ходимларининг касбий ва бошқарув малакаларини янада ошириш, фуқароларнинг ўзини ўзи бошқариш органларига тизимли методик ёрдамни ташкил этишда муҳим аҳамият касб этмоқда.
Мазкур Қарорнинг ижросини таъминлаш мақсадида Вазирлар Маҳкамаси 2013 йил 14 декабрда “Фуқароларнинг ўзини ўзи бошқариш органлари ходимларининг малакасини оширишнинг ташкилий тузилмаси ва тизими тўғрисида”ги Низомни тасдиқлади. Ушбу Низом фуқароларнинг ўзини ўзи бошқариш органлари ҳуқуқий асосларини, умумий ва махсус талабларини, асосий йўналишларини, шунингдек, уларнинг ўқишини назорат қилиш ва сифатини баҳолаш механизмларини белгилайди.
Фуқароларнинг ўзини ўзи бошқариш органлари ходимларининг малакасини ошириш бошқарув билимларининг, маҳорат ва кўникмаларининг даврий равишда янгилаб борилишини назарда тутади.
Мазкур Низомда малака оширишнинг бир қатор йўналишлари белгиланди.
Жумладан, аҳолининг ижтимоий фаоллигини ошириш; ижтимоий шериклик механизмларини шакллантириш; демократик қадриятларни кенг тарғиб қилиш; жамоат тартибини ва хавфсизликни таъминлаш; ёшларни касбга йўналтириш ва вояга етмаганлар билан ишлаш; аҳолини манзилли ижтимоий қўллаб-қувватлаш; тадбиркорликни, шу жумладан, оилавий бизнесни ривожлантириш; жамоат назоратини ташкил этиш; табиатни муҳофаза қилишда, ҳудудларни ободонлаштириш ва кўкаламзорлаштиришда қатнашиш ҳамда фуқароларнинг ўзини ўзи бошқариш органлари фаолиятининг қонунчиликда белгиланган бошқа соҳалари ана шулар сирасига киради.
 Мамлакатимизда ўтган йиллар мобайнида фуқароларнинг ўзини ўзи бошқариш тизимини янада такомиллаштириш ва унинг ижтимоий аҳамиятли ишларни амалга оширишдаги, оила, айниқса унда камол топаётган ёш авлоднинг маънавий-ахлоқий жиҳатларини тарбиялашдаги ўрнини кўтариш мақсадида кенг кўламли ишлар амалга оширилди. Ҳаттоки, ўзини ўзи бошқариш органлари фаолиятининг ҳуқуқий асосларини такомиллаштириш масаласи давлат дастурлари доирасида амалга ошириладиган вазифа сифатида баҳоланиб, алоҳида эътибор қаратиб келинмоқда. Хусусан, "Халқ билан мулоқат ва инсон манфаатлари йили" Давлат дастурида ҳам маҳалла институтини ва фуқароларнинг ўзини ўзи бошқариш органлари фаолиятини янада такомиллаштириш, уларнинг ҳуқуқлари ва ваколатларини кенгайтириш, жойларда иқтисодий ва ижтимоий ривожлантиришда уларнинг роли ва аҳамиятини ошириш масаласи устувор йўналиш сифатида белгиланди.
Шунингдек, Ўзбекистон Республикаси Президентининг 2017 йил                3 февралдаги "Маҳалла институтини янада такомиллаштириш чора-тадбирлари тўғрисида"ги ПФ-4944-сонли Фармони қабул қилинди.
Ушбу Фармонда ўзини ўзи бошқариш органлари фаолияти самарадорлигини ошириш, маҳалла институтини аҳолига энг яқин ва халқчил тузилмага айлантириш, фуқаролар йиғинларининг муштарак манфаатларини ифода этадиган уюшмага бирлашиш ҳуқуқларини рўёбга чиқариш, уларнинг моддий-техника базасини мустаҳкамлаш ҳамда давлат органлари ва фуқаролик жамияти институтлари билан ўзаро ҳамкорлигини янада ривожлантириш асослари белгилаб берилди.
Маҳалла ўзини ўзи бошқаруви амалиёти ҳамда фуқаролик жамиятини қуриш тамойилларидан келиб чиқиб, давлат ҳокимияти вазифалари фуқароларнинг ўзини ўзи бошқариш органларига босқичма-босқич ўтказиб келинмоқда.                  Бу амалиёт ҳаёт тажрибасида ўзини тўла оқламоқда.
Эндиликда давлат вазифаларини, ваколатларини ҳокимиятни кучайтириш ҳисобига эмас, балки демократик омилларни кенгайтириш ва кенг халқ оммасини бошқаришга жалб этиш йўли билан амалга ошириш йўлида фаол иш олиб борилмоқда.
Хулоса ўрнида шуни айтамизки, маҳалла – муқаддас маскан. У жой бизни тарбиялайди, вояга етказади. Биз маҳалламиз билан фаҳрланамиз!

